ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
ՈՐՈՇՈՒՄ
N – Ն
ՎԵՐՋՆԱԿԱՆ ՕԳՏԱԳՈՐԾՈՂԻ ՀԱՎԱՍՏԱԳՐԻ ՊԵՏԱԿԱՆ ՀԱՍՏԱՏՄԱՆ, ՆԵՐՄՈՒԾՄԱՆ ՀԱՎԱՍՏԱԳՐԻ ՏՐԱՄԱԴՐՄԱՆ ԿԱՐԳԵՐԸ ԵՎ ՀԱՎԱՍՏԱԳՐԵՐԻ ՁԵՎԵՐԸ ՀԱՍՏԱՏԵԼՈՒ ՄԱՍԻՆ
Հիմք ընդունելով «Իրավական ակտերի մասին» Հայաստանի Հանրապետության օրենքի 14-րդ հոդվածի 3-րդ մասը` Հայաստանի Հանրապետության կառավարությունը ո ր ո շ ո ւ մ է`
1.
Հաստատել`

1) վերջնական օգտագործողի հավաստագրի պետական հաստատման կարգը` համաձայն N 1 հավելվածի.

2) ներմուծման հավաստագրի տրամադրման կարգը՝ համաձայն N 2 հավելվածի.

3) վերջնական օգտագործողի և ներմուծման հավաստագրերի ձևերը` համաձայն N 3 հավելվածի: 

2.
Հայաստանի Հանրապետության կառավարությանն առընթեր պետական եկամուտների կոմիտեի նախագահին՝ սույն որոշմամբ սահմանված հավաստագրերի ներքո իրականացված ներմուծման վերաբերյալ տեղեկատվությունը տվյալ գործարքների մաքսային ձևակերպման պահից տաս աշխատանքային օրվա ընթացքում տրամադրել Հայաստանի Հանրապետության էկոնոմիկայի նախարարությանը և Հայաստանի Հանրապետության կառավարությանն առընթեր ազգային անվտանգության ծառայությանը։ 

3.
Սույն որոշումը ուժի մեջ է մտնում պաշտոնական հրապարակման օրվան հաջորդող տասներորդ օրը:

Հավելված N1 

ՀՀ կառավարության 2012 թվականի
«__» «_____» N__-Ն որոշման   

ԿԱՐԳ
ՎԵՐՋՆԱԿԱՆ ՕԳՏԱԳՈՐԾՈՂԻ ՀԱՎԱՍՏԱԳՐԻ ՊԵՏԱԿԱՆ ՀԱՍՏԱՏՄԱՆ
I. ԸՆԴՀԱՆՈՒՐ ԴՐՈՒՅԹՆԵՐ
1. Սույն կարգով սահմանվում է վերջնական օգտագործողի հավաստագրի (այսուհետ` Հավաստագիր) պետական հաստատման ընթացակարգը:

2. Սույն կարգի դրույթները տարածվում են Հայաստանի Հանրապետության տարածք ներմուծվող այն ապրանքների վրա, որոնց արտահանումը արտահանող երկրից պայմանավորված է արտահանող երկրի լիազորված մարմնի կողմից Հայաստանի Հանրապետության պետական կառավարման մարմնի հաստատմամբ հավաստագրի տրամադրման անհրաժեշտությամբ:

3. Կարգը չի սահմանափակում Հայաստանի Հանրապետության տարածք ապրանքներ ներմուծող իրավաբանական ու ֆիզիկական անձանց և անհատ ձեռնարկատերերի` առանց Հավաստագրի իրականացնելու ապրանքների ներմուծում կամ արտահանող երկրի կողմից հավաստագրի պահանջի դեպքում նշված իրավաբանական և ֆիզիկական անձանց ու անհատ ձեռնարկատերերի կողմից այդ Հավաստագիրը սեփական հաստատմամբ ներկայացնելու իրավունքը, եթե դա ընդունելի է արտահանող երկրի համար:

4. Հայաստանի Հանրապետության պետական լիազոր մարմնի կողմից հաստատված հավաստագիրը հանդիսանում է խիստ հաշվառման փաստաթուղթ:

5. Սույն կարգի պահանջներին համապատասխան հավաստագրի հաստատումն իրականացնում է Հայաստանի Հանրապետության էկոնոմիկայի նախարարությունը (այսուհետ` Լիազոր մարմին), բացառությամբ սույն կարգի 6-րդ կետի:

6. Հայաստանի Հանրապետության պետական մարմինների կողմից սեփական կարիքների համար սույն կարգի 2-րդ կետով սահմանված ապրանքներ Հայաստանի Հանրապետություն ներմուծելու դեպքում հավաստագիրը հաստատվում է վերջիններիս կողմից: 

II. ՀԱՎԱՍՏԱԳՐԻ ԼՐԱՑՄԱՆ ԿԱՐԳԸ ԵՎ ԴՐԱ ՀԱՍՏԱՏՄԱՆ ՀԱՄԱՐ
ԴԻՄՈՒՄԻ ՆԵՐԿԱՅԱՑՈՒՄԸ
7. Հավաստագիրը երկու օրինակից լրացնում է Իրավաբանական անձը կամ անհատ ձեռնարկատերը: Բոլոր օրինակները ստորագրում է Իրավաբանական անձի ղեկավարը կամ վերջինիս կողմից լիազորված անձը կամ անհատ ձեռնարկատերը, իսկ կնիքի առկայության դեպքում դրանք նաև կնքվում են` ստանձնելով Հավաստագրով սահմանված պարտավորություները:

8. Հավաստագիրը լրացվում է Կարգի հավելված 3-ում նշված ձև N 1-ին համապատասխան: Հավաստագիրը կարող է լրացվել նաև անգլերեն լեզվով: 

9. Արտահանող երկրի կողմից հավաստագրի բովանդակությանը ներկայացվող լրացուցիչ պահանջների առկայության դեպքում Կարգի հավելված 3-ում նշված ձև N 1-ում կարող են կատարվել համապատասխան լրացումներ: 

10. Լրացված և Իրավաբանական անձի կամ անհատ ձեռնարկատիրոջ կողմից վավերացված Հավաստագիրը Լիազոր մարմնի կողմից հաստատելու նպատակով Իրավաբանական անձը կամ անհատ ձեռնարկատերը դիմում է Լիազոր մարմին` կից ներկայացնելով հետևյալ տեղեկությունները և փաստաթղթերը.

1)
դիմում, որտեղ իրավաբանական անձի համար նշվում են իրավաբանական անձի անվանումը, գտնվելու և գործունեություն իրականացնելու վայրերը, անհատ ձեռնարկատիրոջ համար` անունը, ազգանունը, բնակության և գործունեություն իրականացնելու վայրերը,

2)
արտահանողի անվանումը, երկիրը, գտնվելու վայրը, 

3)
ներմուծումը դիմումատուի կողմից չիրականացնելու դեպքում ներմուծող կազմակերպության անվանումը և գտնվելու վայրը, կամ ներմուծող անհատ ձեռնարկատիրոջ համար` անունը, ազգանունը, բնակության և գործունեություն իրականացնելու վայրերը,    

4)
ներմուծվող ապրանքի տեխնիկական նկարագիրը, 

5)
Կարգի 7-րդ կետով սահմանված պահանջներին համապատասխան լրացված և վավերացված Հավաստագրերը, 

6)
ներմուծման պայմանագրի կամ ներմուծվող ապրանքների փոխանցումը հավաստող այլ փաստաթղթի պատճենը,

7)
Հայաստանի Հանրապետություն ապրանքի ներմուծումը թույլատրող Հայաստանի Հանրապետության համապատասխան Լիազոր մարմնի եզրակացության կամ այլ փաստաթղթի պատճենը, եթե տվյալ ապրանքի ներմուծման համար նման եզրակացության կամ փաստաթղթի առկայության պահանջը սահմանված է Հայաստանի Հանրապետության օրենսդրությամբ, 

8)
ապրանքի տեղադրման և (կամ) օգտագործման վայրը,

9)
ապրանքի վերջնական օգտագործման նպատակը:

11. Կարգի 10-րդ կետում նշված դիմումը և դրան կից տեղեկություններն ու փաստաթղթերը Իրավաբանական անձն ու անհատական ձեռնարկատերն իրավունք ունեն Լիազոր մարմին ներկայացնել նաև էլեկտրոնային եղանակով:  

III. ՀԱՎԱՍՏԱԳՐԻ ՀԱՍՏԱՏՈՒՄԸ
12. Դիմումին կից ներկայացված փաստաթղթերը և (կամ) տեղեկությունները թերի լինելու դեպքում Լիազոր մարմինը 2 աշխատանքային օրվա ընթացքում ծանուցում է դիմումատուին այդ մասին: 

13.  Լիազոր մարմինը մերժում է հավաստագրի հաստատումը, եթե.

1)    Իրավաբանական անձի կամ անհատ ձեռնարկատիրոջ ներկայացրած փաստաթղթերը կեղծ են.

2) առկա է հակասություն ներմուծման նախատեսվող գործողությունների և Հայաստանի Հանրապետության ազգային անվտանգության շահերի, ինչպես նաև Հայաստանի  Հանրապետության  ստանձնած  միջազգային պարտավորությունների միջև:

14. Կարգի 13-րդ կետով սահմանված մերժման հիմքերի բացակայության դեպքում Կարգի 10-րդ կետով նախատեսված անհրաժեշտ բոլոր փաստաթղթերը և տեղեկությունները Լիազոր մարմին ներկայացնելու պահից երեք աշխատանքային օրվա ընթացքում Լիազոր մարմինը հաստատում է ներկայացված հավաստագրերից մեկ օրինակը և այն փոխանցում դիմումատուին: Դիմումատուի կողմից ներկայացված հավաստագրերից երկրորդ օրինակը պահվում է Լիազոր մարմնում: 

15. Հավաստագրի հաստատման մասին տեղեկատվությունը Լիազոր մարմինը ներկայացնում է Հայաստանի Հանրապետության կառավարությանն առընթեր պետական եկամուտների կոմիտե երեք աշխատանքային օրվա ընթացքում:

16. Հաստատելով Հավաստագիրը` Լիազոր մարմինը երաշխավորում է Իրավաբանական անձի կամ անհատ ձեռնարկատիրոջ կողմից Հավաստագրով ստանձնած պարտավորությունների կատարումը:

17. Լիազոր մարմնի՝ Հավաստագրի հաստատումը մերժելու մասին որոշումը կարող է բողոքարկվել դիմումատուի կողմից դատական կարգով:
Հավելված N2

ՀՀ կառավարության 2012 թվականի
___ _____ N__-Ն որոշման
ԿԱՐԳ

ՆԵՐՄՈՒԾՄԱՆ ՀԱՎԱՍՏԱԳՐԻ ՏՐԱՄԱԴՐՈՒՄ

I. ԸՆԴՀԱՆՈՒՐ ԴՐՈՒՅԹՆԵՐ

1. Սույն կարգով սահմանվում է ներմուծման հավաստագրի (այսուհետ՝ Հավաստագիր) տրամադրման ընթացակարգը։ 

2. Կարգը տարածվում է Հայաստանի Հանրապետություն տարածք ներմուծվող միայն այն ապրանքների վրա, որոնց արտահանումը արտահանող երկրից պայմանավորված է Հայաստանի Հանրապետության պետական կառավարման մարմնի կողմից հավաստագրի տրամադրման պահանջով:

3. Կարգի իմաստով ներմուծման հավաստատգիր է համարվում Հայաստանի Հանրապետության պետական կառավարման մարմնի կողմից տրամադրված փաստաթուղթը, որով հաստատվում է ներմուծողի պարտավորությունը Հավաստագրում նշված ապրանքը հայտարարագրված քանակով ներմուծել Հայաստանի Հանրապետության մաքսային տարածք, իսկ Հայաստանի Հանրապետություն չներմուծելու դեպքում չձևափոխել, չփոխանցել, չվերաարտահանել այլ անձանց առանց հավաստագիրը հաստատած համապատասխան պետական մարմնի համաձայնության։

4. Կարգը չի սահմանափակում Հայաստանի Հանրապետության տարածք ապրանքներ ներմուծող իրավաբանական և ֆիզիկական անձանց և անհատ ձեռնարկատերերեի առանց Հավաստագրի տվյալ ներմուծումն իրականացնելու իրավունքը, եթե դա ընդունելի է արտահանող երկրի համար:

5. Հավաստագիրը տրամադրում է Հայաստանի Հանրապետության էկոնոմիկայի նախարարությունը (այսուհետ՝ Լիազոր մարմին), բացառությամբ սույն կարգի 6-րդ կետի։ Հավաստագիրը հանդիսանում է խիստ հաշվառման փաստաթուղթ:
6. Հայաստանի Հանրապետության պետական մարմինների կողմից սեփական կարիքների համար սույն կարգի 2-րդ կետով սահմանված ապրանքներ Հայաստանի Հանրապետություն ներմուծելու դեպքում հավաստագիրը տրամադրվում է վերջիններիս կողմից։

II.
ՀԱՎԱՍՏԱԳՐԻ ՏՐԱՄԱԴՐՄԱՆ ՀԱՄԱՐ

ԴԻՄՈՒՄԻ ՆԵՐԿԱՅԱՑՈՒՄԸ

7.   Հավաստագիրը ստանալու նպատակով ներմուծող Իրավաբանական անձը կամ անհատ ձեռնարկատերը դիմում է Լիազոր մարմին` կից ներկայացնելով հետևյալ տեղեկությունները և փաստաթղթերը.

1)
դիմում, որտեղ իրավաբանական անձի համար նշվում են իրավաբանական անձի անվանումը, գտնվելու և գործունեություն իրականացնելու վայրերը, անհատ ձեռնարկատիրոջ համար` անունը, ազգանունը, բնակության և գործունեություն իրականացնելու վայրերը, 

2)
արտահանողի անունը(անվանումը), գործունեության և գտնվելու վայրը,

3)
եթե պայմանագրով արտահանողից և ներմուծողից բացի ներգրավված է երրորդ անձ, վերջինիս անունը և գտնվելու վայրը,

4)
ապրանքի տեխնիկական նկարագիրը, 

5)
ներմուծման պայմանագրի կամ ապրանքների փոխանցումը հավաստող այլ փաստաթղթի պատճենը,

6)
Հայաստանի Հանրապետություն ապրանքի ներմուծումը թույլատրող Լիազոր մարմնի համապատասխան եզրակացության կամ այլ փաստաթղթի պատճենը, եթե տվյալ ապրանքի ներմուծման համար նման եզրակացության կամ փաստաթղթի առկայության պահանջը սահմանված է Հայաստանի Հանրապետության օրենսդրությամբ:

8. Կարգի 7-րդ կետում նշված դիմումը և դրան կից տեղեկություններն ու փաստաթղթերը Իրավաբանական անձը կամ անհատ ձեռնարկատերը իրավունք ունի Լիազոր մարմին ներկայացնել նաև էլեկտրոնային եղանակով: 

III. ՀԱՎԱՍՏԱԳՐԻ ՏՐԱՄԱԴՐՈՒՄԸ

9. Դիմումին կից ներկայացված փաստաթղթերը և (կամ) տեղեկությունները թերի լինելու դեպքում Լիազոր մարմինը 2 աշխատանքային օրվա ընթացքում ծանուցում է դիմումատուին այդ մասին:

10. Հայաստանի Հանրապետության էկոնոմիկայի նախարարությունը մերժում է հավաստագրի տրամադրումը, եթե.

1)
ներկայացրած փաստաթղթերը կեղծ են.

2)
առկա է հակասություն ներմուծման նախատեսվող գործողությունների և Հայաստանի Հանրապետության ազգային անվտանգության շահերի, ինչպես նաև Հայաստանի  Հանրապետության  ստանձնած  միջազգային պարտավորությունների միջև:

11. Կարգի 10-րդ կետով նախատեսված մերժման հիմքերի բացակայության դեպքում Կարգի 7-րդ կետով սահմանված բոլոր փաստաթղթերը և տեղեկությունները Լիազոր մարմին ներկայացնելու պահից երեք աշխատանքային օրվա ընթացքում Լիազոր մարմինը տրամադրում է Հավաստագիրը:

12. Հավաստագիրը լրացվում, ստորագրվում և կնքվում է Լիազոր մարմնի կողմից` սույն որոշման հավելված 3-ի Ձև N 2-ին համապատասխան: Հավաստագիրը կարող է լրացվել նաև անգլերեն լեզվով: 

13. Հավաստագիրը կազմվում է երեք օրինակից: Հավաստագրերից առաջին օրինակը տրամադրվում է դիմումատուին, երկրորդ օրինակը` Հայաստանի Հանրապետության կառավարությանն առընթեր պետական եկամուտների կոմիտեին, երրորդ օրինակը պահվում է Լիազոր մարմնում։ 

14. Հավաստագիրը տրամադրվում է 6(վեց) ամսյա ժամկետով: 

15. Լիազոր մարմնի՝ Հավաստագրի տրամադրումը մերժելու մասին որոշումը կարող է բողոքարկվել դիմումատուի կողմից դատական կարգով:
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ                                                            

                   ՎԱՐՉԱՊԵՏ






ՏԻԳՐԱՆ ՍԱՐԳՍՅԱՆ                      

ՀԻՄՆԱՎՈՐՈՒՄ
« ՎԵՐՋՆԱԿԱՆ ՕԳՏԱԳՈՐԾՈՂԻ ՀԱՎԱՍՏԱԳՐԻ ՊԵՏԱԿԱՆ ՀԱՍՏԱՏՄԱՆ, ՆԵՐՄՈՒԾՄԱՆ ՀԱՎԱՍՏԱԳՐԻ ՏՐԱՄԱԴՐՄԱՆ ԿԱՐԳԵՐԸ ԵՎ ՀԱՎԱՍՏԱԳՐԵՐԻ ՁԵՎԵՐԸ ՀԱՍՏԱՏԵԼՈՒ ՄԱՍԻՆ » ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ՄԱՍԻՆ
1. Անհրաժեշտությունը

«Վերջնական օգտագործողի հավաստագրի պետական հաստատման, ներմուծման հավաստագրի տրամադրման կարգերը և հավաստագրերի ձևերը հաստատելու մասին» Հայաստանի Հանրապետության կառավարության որոշման նախագծի ընդունումը պայմանավորված է վերջնական օգտագործման հավաստագրերի պետական հաստատման և ներմուծման հավաստագրերի տրամադրման գործընթացը կանոնակարգելու անհրաժեշտությամբ: Նախագիծը մշակվել է ՀՀ վարչապետի որոշմամբ(գաղտնի) սահմանված հանձնարարականի կատարման նպատակով: Որոշման նախագծի նախաբանում վարչապետի վերոհիշյալ որոշման վրա հղում չի կատարվել, քանի որ այդ դեպքում անհրաժեշտություն կառաջանա որոշման նախագիծը գաղտնագրել, ինչը տվյալ պարագայում անընդունելի է` հաշվի առնելով որոշմամբ կարգավորվող հարաբերությունների ընդգրկվածության աստիճանը:

2. Ընթացիկ իրավիճակը և խնդիրները

Հսկվող ապրանքների հետ արտաքին տնտեսական գործունեության իրականացումը պայմանավորված է ինչպես ՀՀ-ի(ներմուծող երկրի) այնպես էլ տվյալ գործարքում ներգրավված օտարերկրյա պետության(արտահանող երկրի) օրենսդրության պահանջների ապահովման անհրաժեշտությամբ: Մատակարար(արտահանող) երկրի տարածքից հսկվող ապրանքների արտահանումը թույլատրելու նպատակով արտահանող կազմակերպությունը, որը տվյալ գործարքում հանդիսանում է ՀՀ տնտեսվարող սուբյեկտի գործընկերը, հայցում է տվյալ երկրի Լիազոր մարմնի թույլտվությունը արտահանելու համապատասխան ապրանքները: Նշված թույլտվության տրամադրման նախապայման կարող է հանդիսանալ ներմուծող սուբյեկտի(ՀՀ սուբյեկտի) կողմից համապատասխան հավաստագրի ներկայացումը, ընդ որում, առանձին երկրների նկատմամբ, որոնց թվին հաճախ դասվում է նաև Հայաստանի Հանրապետությունը, գործում է լրացուցիչ պահանջ` տվյալ հավաստագրերի պետական հաստատման պահանջը: Հայաստանին նշված երկրների շարքում դասելը հիմնականում պայմանավորված է առկա տարածաշրջանային ռիսկերով: 

3. Տվյալ բնագավառում իրականացվող քաղաքականությունը

Ներկայումս հավաստագրերի պետական հաստատման գործընթացը ՀՀ-ում կանոնակարգված չէ և իրականացվում է համապատասխան բնագավառում լիազորված մի շարք մարմինների կողմից: ՀՀ կառավարության 01.07.2010թ. N924-Ն որոշման համաձայն ՀՀ էկոնոմիկայի նախարարությունը երկակի նշանակության ապրանքների արտահանման հսկողության բնագավառում ճանաչվեց լիազոր մարմին: Հաշվի առնելով ՀՀ էկոնոմիկայի նախարարության տվյալ բնագավառում ձեռք բերված փորձը և օտարերկրյա պետությունների համապատասխան բնագավառում Լիազորված մարմինների հետ վերջինիս ստեղծած կապը, վերջնական օգտագործողի հավաստագրի պետական հաստատման և ներմուծման հավաստագրի տրամադրման գործընթացում նպատակահարմար է համարվում լիազորել ՀՀ էկոնոմիկայի նախարարությանը:

4. Կարգավորման նպատակը և բնույթը

Հայաստանի Հանրապետությունը, հանդիսանալով մի շարք միջազգային պայմանագրերի լիիրավ անդամ, մի շարք պարտավորություններ է կրում: Հաստատելով հավաստագիրը` Լիազոր մարմինը երաշխավորում է տնտեսվարող սուբյեկտի կողմից ստանձնած պարտավորությունների պատշաճ կատարումը` առաջացած հնարավոր խնդիրների դեպքում կրելով ողջ պատասխանատվությունը: Նման իրավիճակում խիստ կարևովում է նաև ներմուծված ապրանքների հետագա շարժի դիտանցումը:   

5. Նախագծի մշակման գործընթացում ներգրավված ինստիտուտները և անձիք

Նախագիծը քննարկվել է նաև «Զանգվածային ոչնչացման զենքի չտարածման խնդիրների հայկական հետազոտական կենտրոն» ՀԿ-ի հետ: 

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ   

   ԷԿՈՆՈՄԻԿԱՅԻ ՆԱԽԱՐԱՐ                                                       ՏԻԳՐԱՆ ԴԱՎԹՅԱՆ

ՏԵՂԵԿԱՆՔ
«ՎԵՐՋՆԱԿԱՆ ՕԳՏԱԳՈՐԾՈՂԻ ՀԱՎԱՍՏԱԳՐԻ ՊԵՏԱԿԱՆ ՀԱՍՏԱՏՄԱՆ, ՆԵՐՄՈՒԾՄԱՆ ՀԱՎԱՍՏԱԳՐԻ ՏՐԱՄԱԴՐՄԱՆ ԿԱՐԳԵՐԸ ԵՎ ՀԱՎԱՍՏԱԳՐԵՐԻ ՁԵՎԵՐԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾՄԱՆԸ ԵՎ ՔՆՆԱՐԿՄԱՆԸ ՀԱՍԱՐԱԿՈՒԹՅԱՆ ՄԱՍՆԱԿՑՈՒԹՅԱՆ ՄԱՍԻՆ
1. Հասարակության մասնակցությունը նախագծմանը և/կամ քննարկումներին
Նախագիծը քննարկվել է նաև «Զանգվածային ոչնչացման զենքի չտարածման խնդիրների հայկական հետազոտական կենտրոն» ՀԿ-ի հետ:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ   

   ԷԿՈՆՈՄԻԿԱՅԻ ՆԱԽԱՐԱՐ                                                ՏԻԳՐԱՆ ԴԱՎԹՅԱՆ
ՏԵՂԵԿԱՆՔ
«ՎԵՐՋՆԱԿԱՆ ՕԳՏԱԳՈՐԾՈՂԻ ՀԱՎԱՍՏԱԳՐԻ ՊԵՏԱԿԱՆ ՀԱՍՏԱՏՄԱՆ, ՆԵՐՄՈՒԾՄԱՆ ՀԱՎԱՍՏԱԳՐԻ ՏՐԱՄԱԴՐՄԱՆ ԿԱՐԳԵՐԸ ԵՎ ՀԱՎԱՍՏԱԳՐԵՐԻ ՁԵՎԵՐԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԱՌՆՉՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ
1. Այլ իրավական ակտերում փոփոխությունների և/կամ լրացումների անհրաժեշտությունը.

ՀՀ կառավարության որոշման նախագծի ընդունումը այլ իրավական ակտերում փոփոխությունների կամ լրացումների անհրաժեշտություն չի առաջացնում:

2. Միջազգային պայմանագրերով ստանձնած պարտավորությունների հետ համապատասխանությունը
ՀՀ կառավարության որոշման նախագծով կարգավորմանն առաջարկվող հարցերի մասով միջազգային պայմանագրերով պարտավորություններ չեն ստանձնվել:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ   

   ԷԿՈՆՈՄԻԿԱՅԻ ՆԱԽԱՐԱՐ                                                       ՏԻԳՐԱՆ ԴԱՎԹՅԱՆ
ՏԵՂԵԿԱՆՔ
«ՎԵՐՋՆԱԿԱՆ ՕԳՏԱԳՈՐԾՈՂԻ ՀԱՎԱՍՏԱԳՐԻ ՊԵՏԱԿԱՆ ՀԱՍՏԱՏՄԱՆ, ՆԵՐՄՈՒԾՄԱՆ ՀԱՎԱՍՏԱԳՐԻ ՏՐԱՄԱԴՐՄԱՆ ԿԱՐԳԵՐԸ ԵՎ ՀԱՎԱՍՏԱԳՐԵՐԻ ՁԵՎԵՐԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Վերջնական օգտագործողի հավաստագրի պետական հաստատման, ներմուծման հավաստագրի տրամադրման կարգերը և հավաստագրերի ձևերը հաստատելու մասին» Հայաստանի Հանրապետության կառավարության որոշման ընդունման կապակցությամբ պետական կամ տեղական ինքնակառավարման մարմնի բյուջեում ծախսերի և եկամուտների ավելացում կամ նվազեցում չի նախատեսվում։
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ   

     ԷԿՈՆՈՄԻԿԱՅԻ ՆԱԽԱՐԱՐ                                                         ՏԻԳՐԱՆ ԴԱՎԹՅԱՆ

